Qerititsivinni toqqortaat
Atuartut angajulliit
Qerititsivinni toqqortat podcastit katillugit qulingiluaasut Kangiata Illorsuanut Katrine Nylandimit suliarineqarsimasut ilagaat.

Atuartitsissutit 
Atuartitsissutit akimorlugit – uumassusilerineq, nunalerineq, kalaallisoorneq iganermullu ilitsersuut

Ilinniagassatut anguniakkat 
· Atuartut Qeqertarsuup Tunuani uumasorpassuaqarneranik aalisagarpassuaqarneranillu, ukiuni tusintilippassuit ingerlaneranni pinngortitap pissarititaanit inuit nerisassaasiviannik pilersuisimasunik ilisimasaqalissapput.
· Atuartut ukiup ingerlanerani piffissani assigiinngitsuni naasut uumasullu katersorneqarsinnaasut piniarneqarsinnaasullu pillugit immikkut ilisimasaqalissapput.
· Atuartut attaveqatigiissinnaassusertik suleqatigiissinnaassusertillu sungiusassavaat.

Aaqqissuussineq
Atuartut marlukkaarlutik imaluunniit ataasiakkaarlutik sulinissaat innersuussutigissavarput. Atuartunut ataasiakkaanut suna pitsaanerunersoq kiisalu piginnaasat sorliit ineriartortinneqassanersut naapertorlugu. Eqqumaffigisariaqarpoq ikinngutigilluarnerpaasaq tamatigut suleqatikkuminarnerpaaneq ajormat. Atuartut akornanni suleqatigiinneq tassarpiaavoq suleqatigiinnermik siunertalik katerisimaarnerinnaanngitsoq.

Book Creatorimi atuakkamut ilitsersuut 
Book Creatorimi atuagaq Qerititsivinni toqqortat tassaavoq atuartut atuagaat podcastimut Qerititsivinni toqqortanut tunngasoq.
Podcasti sivisussuseqarpoq 05:14.
Podcastip ingerlanera atuartut misissuerusussusaat, misileraarusussusaat pilersitserusussusaallu aallaavigalugit aaqqissorneqarsimavoq.

Podcastimik sammisaqarneq pingasunik immikkoortortaqarpoq:
· Podcasti tusarnaartinnagu suliaqarneq.
· Podcastimik tusarnaarneq suliaqarnerlu.
· Podcastimi sammisamik ilisimasanillu suliareqqiineq.

Podcasti atuartunut saqqummiutinnginnerani tusarnaaqqaassavarsi.

Quppernermit quppernermut ilitsersuut – Book Creatorimi atuakkamut ”Qerititsivinni toqqortat”
Kangiata Illorsuanut tikilluarit qupperneq 4-7
Kangiata Illorsuata atuartunut ilisaritinnerani assit marluk atorneqarput, tassa aasaanerani ukiuuneranilu assilisat. Klassimi oqaloqatigiissutigisinnaavasi:
· Kangiata Illorsua sunaanersoq.
· Kangiata Illorsuata eqqaa qanoq isikkoqarnersoq.
· Aasap ukiullu assigiinngissusaat.
· Najukkassinni aasaq ukiorlu qanoq assigiinngissuseqarpat.

Ilulissat nunap assinga qupperneq 8-9
Nunap assinga qimerluussavarsi Ilulissallu qanoq inuttutiginersoq, kiisalu ilissi illoqarfissinni nunaqarfissinniluunniit inuit qassit najugaqarnersut oqaluuserissavarsi.

Maani najugaqarpunga qupperneq 10-11
Atuartut nunarsuup nunap assingata ilaa qimerloorpaat.
Atuartut tikkuut aappaluttoq nunap assingani nikisissavaat sumilu najugaqarnertik takutillugu.
Tikkuut karsimi qaqortumiippoq nunallu assinganut tutsinneqassaaq.
Klassissinni oqaluuserisinnaavarsi:
· Ilulissat ilissilu illoqarfissi imaluunniit nunaqarfissi assigiinngissusaat assigiissusallu.

Nerinermut kulturi qupperneq 12-15
Atuartut Nunatsinni nerinermut kulturi misissussavaat.

Quppernermi 12-imi atuagassiaq suliassanik nassuiaat atuassavaat. Atuareerunikku PDF-fili tuussavaat Nunatsinnilu nerinermut kulturi pillugu atuarlugu.

Qupperneq 13-15-imi atuartut peroriartornerminni nerinermut kulturimik assersuutissaqqinnerpaaq allaaserissavaat. Nerisannaamik qanoq sananissaa alanngaarsinnaanngikkunikku internetimi nerisassiornermut ilitsersuutinik ujarlersinnaapput. Boksit atuartut nerisannaaminnik allaaserinninnissaannut atorneqartussat inissitsiterneqarsimapput:
· Nerisassiap taaguutaa – uani nerisassiap aqqa allanneqassaaq
· Nerisassiap oqaluttuassartaa – nerisassaq oqaluttuassartaqaruni tassani allaaserineqassaaq. Piviusunik imaluunnit nerisassiap nammineq angerlarsimaffimmit oqaluttualiamit tunngaveqarsinnaavoq.
· Nerisassiap toqqarneqarneranut tunngaviusoq – uani allaaserineqassaq nerisassiaq taannarpiaq peroriartornermut atatillugu nerinermut kulturimut sooq assersuutissaqqinnerpaatut toqqarsimanerlugu.
· Akuutissat & nerisassiornermullu ilitsersuut – nerisassiaq allanit sananeqarsinnaanngorlugu allaaserineqassaaq.
· Nerisassiap assinga – asseq internetimi nassaajusinnaavoq, imaluunniit suliap ingerlanerani atuartut angerlarsimaffimminni nerisassiap sananissaanut periarfissaqarunik assilisinnaavaat.

Suliaq ataasiakkaarluni imaluunniit eqimattannguakkuutaarluni suliarineqassaaq. Atuartut tamarmik suliaminnik naammassinnikkunik eqimattanut nutaanut akuliutissapput nerisassiartillu imminnut ilisaritillugu.

Suliap nanginneqarnissaanut siunnersuut
· Soqutigineqarpat atuartut atuaqatimik nerisassiaat misilillugit nerisassiarisinnaavaat

Assinik inissiinermik ilitsersuut 1 aamma 2 uani takuuk

Tusarnaarit oqaluttuarlutillu qupperneq 16-17
Atuartut maannakkut podcasti Qerititsivinni toqqortat tusarnaassavaat. Qupperneq 16-imi asseq toorlugu podcasti aallartissavaat.

Atuartut podcastimik tusarnaalinnginneranni podcastip imarisaanik naatsunnguamik nassuiaasinnaavutit.

”Ilulissat uumasorpassuaqarnera aalisagarpassuaqarneralu pissutaalluni ilaqutariit tamarmik ataasiinnaanngitsumik, arlalinnilli qerititsiveqarput”. Katrine oqaluttuarpoq.
Maliup, Elinip Verallu oqaluttuarnerat.
	Ilulissani katersorneqarnerpaat tassaapput qerititsiviit. Inoqutigiinni ataatsimi qerititsiviit marluk-pingasut nalinginnaapput. Ataaseq neqinut, ataaseq aalisakkanut timmissanullu kiisalu qerititsivik mikisoq paarnanut, pupinnut naasunullu. Inuit nerisamik 75 %-at missiliorlugu namminneq katersortarpaat pisarisarlugulu. Taamaattuminguna kalaallit amerlasuut namminneq angallateqartartut.
Soorlu makkuninnga qerititsivimmiititaqarsinnaapput,
· tuttup neqaa, umimmaap neqaa, mitit, aqissit tuttunillu nikkuliat
Qerititsiviup aappaa soorlu makkuninnga imaqarsinnaavoq
· arferup neqaa, puisip neqaa, eqaluit, saarulliit, qalerallit, ammassaat panertut, arferup nikkui, kapisilik pujuugaq, nataarnaq, nipisat suai, uillut, mattak,
Qerititsiviit pingajuanni qerititsiveeqqamilu soorlu
· paarnat, kigutaarnat, paarnaqulluit paarnai, kuannit, tupaarnat pupiillu.
Pisamik ilaat qerititsivimmut ilitinnagit suliareqqaartarpaat. Arferup neqaa, qalerallit eqaluillu pujoorneqartarput, tuttut ammassallu panertuliarineqartarput uillullu uunneqarlutik.
Naasut tiiliarineqartarput kiisalu iffiornermi nerisassiornermi atorneqartarlutik.
Nerisassat iginneqarneq ajorput. Qerititsivik immerneqaraangat pisoqaanerit qallinngortinneqartarput siulliullugillu nerineqarlutik. Qerititat pisoqalivallaaraangamik qimminut nerliunneqartarput.

Ukiuni tusintilinni pinngortitamut qanittumi inuusimaneq pissutaalluni, nunap mamassuseqarnera ilikkarneqartarpoq. Elinip Verallu uumasut mamassusaat tunngavigalu Qeqertarsuup Tunuani suminngaaneernersut oqaatigisinnaavaat. Elini oqaluttuarpoq, tuttut puisillu mamassusaat kujavariartortilluni allanngortartoq.

Weekendini inuit arlalippassuit aalisariartarput piniarlutilluunniit. Angutit puisinniaraangata arnat nunamut niuneqartarput taamaalillutik naasunik paarnanillu nunianniassammata.

Atuartut tusarnaarsimasatik minutsit arlallit atorlugit oqaluuserissavaat.

Qupperneq 17-imi atuartut naatsunnguanik tusarnaagassiussapput, tassanilu podcasti oqaluttuarissavaat.
Quppernermi assit tusarnaarsimasaminnut eqqaasissutitut iluaqutaasinnaapput.
 
Tusarnaagassianik immiussineq: ilitsersuut 1 uani takuuk.

Tusarnaagassiaq maannakkut assiliartaaqqatut ikkunneqarsimavoq. Assiliartaaraq sumulluunniit ikkunneqarsinnaavoq. Tusarnaagassiaq qaquguluunniit tusarnaaqqinneqarsinnaavoq. 
 
Klassimi eqikkaaneq
Quppernerni 16-17-imi sulineq naammassippat klassimi oqaloqatigiissutiginissaat innersuutigineqassaaq. Taaguutit oqaatsillu pingaarnerit allattarfissuarmut allattorneqarnissaat innersuutigissavarput.
Klassimi oqaloqatigigiissutigisinnaavasi:
· Angerlarsimaffissinni qassinik qerititsiveqarnerlusi?
· Piniagassat nammineq pisatit nerillugit misilinnikuuiuk?

Uani ataani oqaloqatigiinnermut isumassarsiorsinnaavutit.
Taaguutit ilaannut atatillugu Book Creatorimi suliassanik sanasoqarsimavoq.
Oqaloqatigiissutissanut, taaguutinut oqaatsinullu pingaarnernut allanut nammineq quppernernik arlalinnik pisariaqarpat ikkussisinnaavusi.

Taaguutit oqaatsillu pingaarnerit
· Qerititsivik – qerititsiviit assigiinngitsuupput; nillataartitsivimmut, qerititsivimmut qaamigut matulimmut imaluunnit qerititsivimmut ilisivittut ilusilimmut ilaasinnaappuut. Qerititsivik qaamigut matulik assigiinngitsunut taakkununnga marlunnut naleqqiullugu imaqqortunerajuppoq, kisianni sunik imaqarnersoq takujuminaannerusinnaalluni.

Ilissi angerlarsimaffissinni qanoq ittumik qerititsiveqarpisi?
Sooq qerititsiveqarluni iluartarpa?


· Peqqumaatissat – tassaapput kingusinnerusukkut nerisassatut katersorneqarsimasut. Peqqumaatissat soorlu pequusivimmut imaluunniit qerititsivimmut toqqorneqarsinnaapput.

Angerlarsimaffissinni peqqumaatissaqarpisi?
Nerisassat ilaat sivisunerusumik toqqorsimaneqarsinnaanngillat?

· Qeqertarsuup Tunua – Nunatsinni kangerluit annersaraat. Kangerlummi soorlu Ilulissat, podcasti tassani ingerlanneqartoq, inissisimavoq. Sumiiffik tissukartunik iluliarsualik, uumasorpassualik ingammillu arferpassulik siunersissaanngitsumik kusanassuseqarpoq. Tamaani aamma nunaqarfeeqqat piniartoqarfiusut misigineqarsinnaapput.
Piniarneq ingammillu aalisarneq Qeqertarsuup Tunuani inuunermi tunngaviugaluartoq, takornariaqarnerup annertusiartornera ilutigalugu kiffartuussinermik suliffiit amerliartuinnarput.

Soormitaava Qeqertarsuup Tunuanik (Diskobugtimik) taaguuteqarpa?

Aajuku taaguutit podcastimi atorneqanngitsut, sulialli naammassinissaanut atatillugu naleqquttut.

· Nerinermut kulturi – tassaavoq inuiaqatigiinni nerisassanik isiginneriaaseq. Tassaasinnaapput nerisassiat nerineqartartut suunersut, ullup ingerlanerani qanoq innikkut nerisassat annerit sassaalliutigineqartarnersut imaluunniit nerisassat suut atorneqarnerpaajunersut. Nunat ataasiakkaat nunarsuarmi sumiiffinni allani nerineqarajunngitsunik pisarneq malillugu nerisassioriaaseqarsinnaapput.

Nunanit allanit nerinermut kulturinik ilisimasaqarpit?


· Nerisassat eqqakkat – tassaapput nerisassat inunnit nerineqarsinnaasimagaluartut arlaannilli pissuteqarluni igiinnarneqarsimasut.
Nunatsinni qimmerpassuaqarpoq; Avannaani qimmit qimuttut Kujataanilu savaatillit qimmii. Nerisassat pisoqalivallaarsimagaangamik qimminut nerliunneqartarput. Taamaalilluni nerisassanik eqqaaneq pinngitsoorneqartarpoq.

Nerisassanik eqqaanerup pinngitsoornissaa sooq pingaaruteqarpa?

· Nerisareqatigiit akimukartut – pinngortitami ataqatigiinnermi uumasut assigiinngitsut akornanni nerisareqatigiinneq. Taaguutip tamatuma inuussutissanut uiguleriiaanut naleqqiullugu allaanerussutigaa uumasup aalajangersimasup ataatsip sunik nerisartagaanik ukkassinngimmat. Akerlianilli nerisareqatigiit akimukartut uumasut assigiinngitsut arlallit akornanni piffissami assigiimmi ataqatigiinnerat takutinneqartarmat.

Nerisareqatigiinni akimukartuni uumasoq ataaseq peerneqarpat qanoq pisoqassava?

Paasissutissaasiviga qupperneq 18-19
Quppernerni atuartut oqaatsit pingaaarnerit taaguutillu sammisimasatik atorlugit oqaaseqatigiiliussapput imaluunniit oqaluttuaaraliussapput. Allassinnaavaat, tusarnaagassianngorlugit immiussinnaavaat imaluunniit titartaasinnaapput titartagartillu ikkullugu. Atuartut paasissutissaasivimminnik nassuiaanissaannik atuakkamilu quppernerni tulliuttuni sulinerminni paasisaminnik nutaanik ikkussinissaannut periarfissikkit.

Tusarnaagassianik assinillu ikkussuineq: ilitsersuut 1 aamma 2 uani takuuk

Elini Veralu ilagalugit nereqatigiinneq qupperneq 20-23
Atuartut takorluussavaat Elinip Verallu neriartoqquneqarnissaat, nerisassallu qerititsivimmiittuutitik atussavaat. Podcasti uterfigeqqissinnaavaat nerisassallu suut oqaluttuarineqarnersut tusarnaarlugulu.
Qupperneq 20-21-mi ”qerititsiviata” assinga puussianik immerneqarsimasoq takuneqarsinnaavoq. Puussiani sunik imaqarnerat allassimavoq.
Qupperneq 20-mi nittartakkanut ukununnga greenland-travel.dk aamma dk-kogebogen.dk linkeqarpoq, taakkunanillu atuartut isumassarsiorsinnaapput.

Atuartut maannakkut suut nerisassiarissanerlugit pilersaarusiussapput kiisalu Elinimut Veramullu qaaqqusissummik allallutik.
Qaaqqusissut qupperneq 22-23-mi allassavaat.

Qaaqqusissummut piumasaqaatit
· Qaaqqusat tikilluaqqusaasutut misigissapput.
· Nerisassat qanoq ateqarnersut kiisalu nerisassat suut atorneqarsimasut takuneqarsinnaassaaq.
· Nereqatigiinnissaq sumiinnersoq qaqugulu pissanersoq allassimassapput.

Atuagassiamik ikkussineq: ilitsersuut 3 uani takuuk

Nerisareqatigiit akimukartut qupperneq 24-25
Atuartut nerisareqatigiinnik akimukartunik sanassapput, taannalu podcastimi eqqartorneqartunik uumasunik naasunillu ilaqassaaq.

Qupperneq 24-25-mi uumasut naasullu assingi arfineq marluk takuneqarsinnaapput; kuanneq, pupik immulik, kigutaarnat, tupaarnat, aqisseq, tuttu umimmallu. Atuartut assit nikisissinnaavaat aqerluusamillu tikkuusersuillutik, taamaalilluni takuneqarsinnaaniassammat uumasut suut sunik nerisaqarnersut.

Nerisareqatigiit akimukartut sanareerpassuk, uumasut pingasut naasortortut; tassa umimmak, aqisseq tuttulu klassimi oqaloqatigiissutigisinnaavasi. Uumasunik kiisortunik peqarnersoq aamma uumasut taakku assigiinngitsut marluk suna assigiinngissutigineraat oqaloqatigiissutigisinnaavarsi.

Tamatuma kingorna atuartut quppernerni uumasut naasortutut akerliannik nunatsinni uumasup kiisortup assinganik ujarlissapput. Asseq assip sinissaanut imaqanngitsumut ikkunneqassaaq. Naggataatigullu asseq nerisareqatigiinnut akimukartunut assit allat ilagalugit ilaalissaaq.

Qupperneq 25-mi nittartakkamut uunga https://polarpedia.eu/en/category/all-articles/animals-plants/ linkeqarpoq, tassani atuartut Nunatsinni uumasunik naasunillu tamanik paasisassarsiorsinnaappput kiisalu uumasut assigiinngitsut sunik nerisaqarusunnerunersut paasiniarlugu.

Suliap matuma nanginnissaanut siunnersuut:
· Fotosyntese pillugu atuartut oqaloqatigisinnaavatit, kiisalu inuussutissat uiguleriiaat imaluunniit akimut nerisareqatigiit uumasumik seqerngup qinngorneranik nukissiorsinnaasumik, tassa fotosyntesiliorsinnaasumik, ilaqassasut oqaloqatigiissutigalugu.

Assimik aqerluusamillu titartakkamik ikkussineq: ilitsersuut 2 aamma 4 uani takuuk

Nerisassanik eqqaaneq qupperneq 26-29
Atuartut takorluussavaat nerisassanik eqqaaneq annikillisarniarlugu ilaqutariinnut paasisitsiniaanissamik suliakkerneqarsimallutik.

Paasisitsiniaaneq qanoq ingerlanneqassanersoq namminneq aalajangissavaat; erinarsuutaasinnaavoq, isiginnaagassiaasinnaavoq, plakatiliaasinnaavoq imaluunniit allarluinnaq.
Paasisitsiaanerup qulequtaraa: “(nuna imaluunniit illit nammineq illoqarfiit ikkuguk) nerisassanik eqqaanaveersaarneq”.

Qupperneq 26-27-mi podcastimit Qallunaallu Nunaannit nunarsuullu sinneranit nerisassanik eqqaasarneq pillugu paasissutissat takuneqarsinnaapput.
Uani nittartakkami stopspildafmad.org nerisassanik eqqaasarneq pillugu annertunerusumik paasissutissarsiorsinnaavutit.

Qupperneq 28-29-mi atuartut paasisitsiniaanermut atatillugu suliartik ikkutissavaat. Atuartut ikiorniarlugit karsit inissitsiternikuupput; karsit atunngisassatik piiaannarsinnaavaat, imaluunniit karsinik nutaanik ilanngussisinnaapput. Aamma pisariaqartikkunikku quppernernik allanik ilanngussisinnaapput.

Atuartut paasisitsiniaanermut atatillugu suliartik klassiminni atuaqatiminnut takutissavaat, imaluunniit periarfissaqarpat atuarfimmi klassinut minnernut takutissinnaavaat.


Naliliineq
Atuartut suliatik atuaqatiminnut saqqummiutissavaat.
Atuartut suliaannut atatillugu qisuariarnermi nersualaarinninneq qitiusariaqarpoq. Atuartut isummernissaminnut imatut kaammattorneqartariaqarput: suna pitsaasumik suliarineqarsimava – sunalu pitsaanerusumik suliarineqarsinnaava. Uani annertunerusumik isumassarsiorit.
Qisuariaatit tunngavigalugit atuartut suliaminnik allanngortiterinissaat tamatigut siunertarineqanngilaq, akerlianilli nersualaarutit atuartunit paasineqarnissaat suliarineqarnissaallu siunertarineqarpoq.
Kangiata Illorsuanit podcastinik allanik sammisaqarniaruit siunnersuutigisinnaavarput atuartut atuagaata Book Creatorip toqqornissaa, taamaaliornikkut tassunga atatillugu suliaqarnermi atoqqinneqarsinnaammat.

Klassip qisuariaataat atuartunit atorneqarnissaat kissaatigigukku suliaaminnik sammisaqarlutik nangitsinissaat siunertaralugu piffissamik periarfissiisinnaavutit. Taamaalillutik atuaqatiminnit qisuariaatit atorsinnaavaat suliatillu allanngortiterlugit.

Nassuiaatit 
Podcasti Qerititsivinni toqqortat Ilulissani Kangiata Illorsuanit inerisarneqarsimavoq.
Podcastimut Qerititsivinni toqqortat ilinniartitsinermi ilinniusiat Lotte Brinkmannimit Daniella Maria Manuelimillu, Anholt Læringsværksted Leg med IT suleqatigalugu inerisarneqarsimapput.
Book Creatorimi atuartut atuagaat Kivitsisamit suliniummut Nutaaliortamut atatillugu inerisarneqarsimavoq.
Ilisserut Rikke Falkenberg Kofoed-imit Leg med IT-mit inerisarneqarsimavoq.

Ilinniartitsinermi ilinniusiaq Qerititsivinni toqqortat Creative Commonsip ataani CC:BY tunngavigalugu atorneqarsinnaanera saqqummersinneqarsimavoq.
Ilinniartitsinermi ilinniusiap oqaasertai, suliassartai assillu siammarterneqarsinnaapput, assilineqarsinnaapput suliarineqarsinnaallutillu, taamaallaallu suminngaanneernera imatut issuarneqarnissaa ‘Qerititsivimmi toqqortat by Isfjordscenteret Ilulissat’ kissaatigaarput.

